
Fe welwyd lawer tro

Miss Hon-a-Hon yn ddestlus,

A phawb yn dweud trwy'r fro

Fod Hwn-a-Hwn yn lwcus;

Yn un fe wnaed y ddau

Hyd angau mewn cyfamod,

Ond och! ar ôl y gwau

Canfyddwyd arwydd datod.



Fe welwyd bachgen hardd

Yn selog fel Good Templar,

Oedd gynt yn ddiwahardd,

A meddwyn heb ei gymar;

Ond gyda gofid mawr

Yr ydym, ow! dan orfod

I ddwedyd i chwi'n awr,

Mae'r gwead wedi datod.



Mae Eglwys Loegr fawr

Mewn cyswllt â'r wladwriaeth,

A llawer sydd yn awr

Trwy hyn mewn brás fywoliaeth;

Ond er y gorthrwm sydd,

Mae amser gwych i ddyfod,

Ceir gweled hon rhyw ddydd

A'i gwead wedi datod.



Fe welwyd lawer gwaith

Rhyw lu yn dod at grefydd,

A'r oll am amser maith

I'n tyb yn mynd ar gynnydd;

Gwauasant lawer iawn,

A'u sêl oedd danbaid hynod,

Ond erbyn hyn ni gawn

Y cyfan wedi datod.



Fe wauwyd ddoe yn ddel,

A phopeth ydoedd barod,

Ond heddyw y mae fel

Pe byddai'r gwaith ar ddatod;

A dyna fel mae'r byd

Yn hynod gyfnewidiol,

Nes ceir o bryd i bryd

Ryw siomiant anamserol.



Ti, enaid, sydd i fyw

Am byth mewn byd tragwyddol,

Bydd ddoeth, ystyria, clyw

Yr hyn sydd angenrheidiol;

Yr wyt yn gwau i'th ran

Yr hyn na elli ddatod,

Ac nas datodir pan

Fydd byd a'i bethau'n darfod.

